
70-годдзю Перамогі ў Вялікай Айчыннай вайне прысвячаецца:
Бярозаўка ў гады Вялікай Айчыннай вайны
(экскурсія - прэзентацыя)
На тэрыторыю Лідчыны вайна прыйшла ў першы яе дзень. Ужо раніцай 22 чэрвеня 1941 года фашысцкая авіацыя бамбіла  Ліду. 23 чэрвеня 1941 года на беразе Нёмана, ля Бярозаўкі старшына Кірыл Кліменка, які ахоўваў мост праз раку, звычайнай вінтоўкай збіў фашысцкі самалёт. Нямецкі лётчык быў пахаваны на беразе Нёмана, пазней яго астанкі былі вывезены ў Германію.

27 чэрвеня савецкія войскі пакінулі горад і адступалі праз Бярозаўку на Наваградак. Пры адступленні ўзарвалі мост. Па загаду нямецкага камандавання пачалося спешнае будаўніцтва маста праз раку.
Для ворага стратэгічная дарога на Наваградак і Мінск была надзвычайна важная, таму і стала яна зноў адбудоўвацца. Для гэтага прыганялі людзей са ўсёй ваколіцы, нават са Шчорсаў, а таксама выкарыстоўвалі ваеннапалонных розных нацыянальнасцей, якіх прыгналі ў ваколіцы Агароднікаў. Жылі ваеннапалоныя ў драўляных бараках каля маста.
“Нас, мясцовых, немцы не чапалі”, расказвае жыхар вёскі Іван Равяшка, “А вось з палонных здзекаваліся. Білі салдат ядлаўцовымі палкамі з адламанымі вострымі сукамі.”
Бедалагам давялося перажыць не толькі здзекі, але і страшэнны голад. “За Нёманам расла наша бульба, - расказвае жыхарка вёскі Агароднікі, - калі мы ўвосень вазілі яе возам дахаты, палонныя кідаліся, як апантаныя і хапалі. Хто колькі мог. Многія грызлі яе сырую. Некаторыя варылі клубні ў сваіх кацялках, а немцы, калі праходзілі побач, падбівалі варыва ботамі.” Тых, хто паміраў, знясілены працай і голадам, закопвалі ў лесе каля маста.
Некаторым ваеннапалонным удалося ўцячы. Жыхар вёскі Сялец, мясцовы краязнавец, Мікалай Дзікевіч, расказвае: “Аднойчы трое незнаёмых прыйшлі да нас у хату у Дзітрыкі. Мясцовыя людзі ахвяравалі ім ежу і адзенне. Мой старэўшы брат Ціхан пераправіў іх праз Нёман. Далей шлях мужчын ляжаў на Украіну.” Двум другім палонным, напэўна таджыцкай нацыянальнасці, таксама ўдалося ўцячы. Ды яны не ведалі нават дарогі. На шляху ім трапіўся адзін з мясцовых і паказаў дарогу. А прыйшоўшы да немцаў, расказаў аб уцекачах і накіраваў услед за імі. Дагнаўшы па дарозе ўцекачоў, фашысты іх расстралялі.
Як кажуць сведкі, у адзін дзень, калі будоўля была ўжо завершана, прыкладна 200 ваеннапалонным, знясіленым голадам і здзекамі, загадалі падняцца на насып і лезці ў кузава машыны (планавалася перакінуць іх на другі аб’ект). Тых, хто не здужаў зрабіць гэта, расстралялі тут жа на беразе Нёмана. Жывы, не жывы, фашысты не ўдаваліся - целы людзей былі скіданы ў вялікую яму, а потым танк завярнуў яе пяском.
Прайшлі гады. У 1953 годзе на месцы былой трагедыі пастаўлены помнік – Скульптура жанчыны ў жалобе.
У гады Вялікай Айчыннай вайны Бярозаўка была акупіравана Германіяй і знаходзілася пад нямецкай акупацыяй да 8 чэрвеня 1944 года. Немцы аднавілі работу на заводзе. Тут выраблялі выдуўныя і прэсованыя шклавырабы, якія поўнасцю вывозіліся ў Германію. Для сваіх патрэб рабочыя нелегальна выраблялі лямпавае і аконнае шкло, якое абменьвалі ў навакольных вёсках на прадукты харчавання.
Партызанская вайна разгарнулася па ўсёй акупіраванай тэрыторыі Беларусі. У ваколіцах Бярозаўкі, у раёне вёсак Пудзіна і Агароднікі, таксама дзейнічалі партызанскія фарміраванні.
Першы партызанскі атрад быў створаны жыхаром вёскі Пудзіна  Міхалам Радзецкім, членам КПЗБ, які з пачаткам вайны сышоў у лес і сабраў паплечнікаў, былых савецкіх актывістаў, для барацьбы з ворагам. Для актыўнага супраціву ім не хапала зброі і ваенных навыкаў. Пазней, вясной 1942 года да атрада далучыліся ваенныя, акружэнцы.
У гэты ж час з захаду ў ваколіцы Бярозаўкі прыйшоў даволі вялікі,                 60 байцоў, атрад акружэнцаў пад кіраўніцтвам афіцэра Чырвонай Арміі Уладзіміра Громава, які прабіваўся да лініі фронту. Два атрады сустрэліся, правялі некалькі сумесных аперацый, у тым ліку напады на паліцэйскія залогі ў Крывічах і Дакудаве. Затым сярод партызанаў адбыўся раскол: частка пайшла з Громавым на ўсход, частка засталася. Прабіцца за лінію фронту атраду не ўдалося і яны вярнуліся назад, дзейнічалі сумесна з атрадам Радзецкага. У ліпені 1942 годзе каля вёскі Пудзіна камандзір і некалькі байцоў атрада Громава загінулі. Астатнія ўліліся у атрад Золатава, які базіраваўся вакол Дакудава. Громаў і яго партызаны былі пахаваны там, а ў 1952 годзе перапахаваны ў брацкую магілу ў цэнтры Бярозаўкі.
Акрамя таго у ваколіцах Бярозаўкі дзейнічалі партызанскія атрады “Іскра”, імя Варашылава, “Акцябрскі”, “Балтыец”, усе яны ўваходзілі ў партызанскую брыгаду імя Кірава. Жыхар нашага горада Чылек Міхаіл Паўлавіч быў сувязным партызанскага атрада “Іскра”, перадаваў у атрад шмат карыснай інфармацыі пра фашыстскі гарнізон у Бярозаўцы, а потым па даручэнню камбрыга застрэліў прама ў гарадской камендатуры каменданта бярозаўскага гарнізона обер-лейтэнанта Штэмпака.
Партызаны атрадаў «Балтыец», які быў сфарміраваны 6 мая 1943 года ў Лідскім раёне, «Іскра» і імя Г.К. Арджанікідзэ 28 студзеня 1944 года разграмілі нямецкі гарнізон шклозавода ў Бярозаўцы. Загінуўшыя байцы атрадаў былі пахаваны ў брацкай магіле ў цэнтры Бярозаўкі.
У час наступлення савецкіх войск завод быў пераўтвораны ў крэпасць і ў цэхах завода былі ўстаноўлены кулямёты і мінамёты. Але пад націкам Савецкай Арміі і партызанскага атрада “Іскра” брыгады імя Кірава фашысцкія войскі вымушаны былі адступаць. Пры адыходзе немцы ўзарвалі завадскую электрастанцыю, вывелі са строю асноўныя і дапаможныя цэхі, складскія памяшканні, спалілі мост праз раку Нёман, разбурылі будынак заводакіравання, некаторыя жылыя дамы. 8 ліпеня 1І944 года Бярозаўка была вызвалена.
Сёння ў цэнтры горада па вуліцы Карзюка знаходзіцца брацкая магіла савецкіх воінаў і партызанаў. Пахаваны 21 воін і партызан, якія загінулі ў 1944 годзе ў баях супраць нямецка-фашысцкіх захопнікаў пры вызваленні Бярозаўкі. 3 іх вядомыя 5: Громаў Уладзімір, старэйшы лейтэнант; Камышоў Фёдар, партызан; Караткоў, нарадзіўся ў 1905 годзе, сяржант; Пугачоў Міхаіл, нарадзіўся ў 1918 годзе, сяржант; Філімонаў Міхаіл, старэйшы сяржант. Помнік пастаўленыў 1965 годзе.
Сёння побач з намі жывуць людзі, якія перажылі жахі вайны, набліжалі перамогу, захавалі веру ў светлае будучае. Гэта - ветэраны Вялікай Айчыннай вайны. Засталося іх няшмат, многіх ужо не стала, але памяць пра іх жыве. Іх жыццё стала гісторыяй, якую забыць нельга. Зараз я раскажу самыя цікавыя гісторыі з ваеннага жыцця ветэранаў вайны.
Першы подзвіг юнага героя - Мішы Чылека
У першыя дні вайны вёску Пудзіна бамбілі нямецкія самалёты, загінула 37 чалавек. У лясах і балотах вакол Пудзіна сталі дзейнічаць партызанскія атрады. Мясцовыя жыхары дапамагалі як маглі: пастаўлялі зброю, прадукты харчавання. Дзеці збіралі патроны на месцах баёў і перадавалі ў атрад.
Мішу Чылеку ішоў толькі 14-ы год. Ён стаў надзейным памочнікам партызанскага атрада “Іскра” брыгады імя Кірава. Быў правадніком, сувязным, разведчыкам. Нечакана з’явіліся карнікі і ў Пудзіна. Растралялі некалькі жыхароў. Чорны стоўб дыма запомніўся Мішу надоўга. Згарэла і яго родная хата.
· “Кроў за кроў, смерць за смерць!” - успомніў Міша словы партызанскай' клятвы.
·   Я павінен адпомсціць за родную вёску. Я заб’ю Штэмпка. Гэта ён спаліў

Пудзіна.

Міша запісаўся ў Бярозаўскую школу і кожны дзень з падручнікамі прыходзіў у пасёлак. Але ў школу ён не спяшаўся. Хадзіў па вуліцах, назіраў, запамінаў - дзе стаяць часавыя, якая варта ў каменданта, калі немцы ідуць абедаць.
Некалькі дзён спатрэбілася хлопцу, каб добра вывучыць распарадак капітана Штэмпка, яго ахову, падыходы да камендатуры, магчымыя шляхі ўцёкаў. Аперацыя была прадумана вельмі дэталёва, але камандзір не рашаўся адпусціць Мішу аднаго. У Бярозаўку пайшлі разам. Камандзір застаўся на ўзлеску. Міша накіраваўся да камендатуры. Ён ведаў, што Штэмпак сёння прыймае наведвальнікаў, і збіраўся папрасіць дазволу змалоць збожжа ў мясцовым млыне.

Міша пачакаў пакуль стрэлкі гадзінніка наблізяцца да “12”. Роўна ў                    12 гадзін варта ідзе на кухню, пойдзе абедаць і камендант. Разведчык разлічваў на нямецкую пунктуальнасць.
Міша зайшоў у кабінет, дастаў самагон і сала.
·  Герр камендант, герр камендант, мне збожжа змалоць грэба, дайце цэтлік..., -  звярнуўся хлопчык з просьбай.
·  О, корошо, паспрабуй сам спачатку, ці не атрута... (затым глянуў натадзіннік  (стрэлкі наблізіліся да “12”)
· Марш, марш! - паказаў рукой на дзверы.
·  А цэтлік, герр камендант...
·  Нах міттаг, нах міттаг...(ён выпіхнуў хлопчыка з пакоя). Міша только гэтага і чакаў. Выхваціў пісталет і выстраліў у каменданта.
Ад хвалявання ён нават не пачуў стрэлу. Заўважыў толькі, як камендант стаў асядаць на падлогу.
Ужо ў садзе пачуў шум. Вось і лес. Ён амаль што ўпаў на рукі камандзіра, чуць не расплакаўся. Дрыжачым  голасам паўтараў: “Я адпомсціў, адпомсціў...”
3 успамінаў Жукава Івана Андрэевіча
Здарылася гэта ў канцы вайны, калі я разам з салдатамі 1008-га стралковага палка штурмаваў Берлін. Наперадзе была водная перашкода. Абыйсці яе было немагчыма і камандзір прыказаў пераплыць.
Дзесьці пасярэдзіне рэчкі нас заўважылі немцы і адкрылі агонь. Прыйшлося ныраць, каб схавацца ад куль.
Але ўсё абышлося. Праз некаторы час я заўважыў, што мае дакументы замоклі і прыйшлі ў нягоднасць. Паведаміў аб гэтым камандзіру. Той  доўга не думаў.
Ідзі ў штаб, няхай ім за гэта галава баліць. У штабе пісарам працаваў мой сябар Зміцер. Выпісаў ён новыя дакументы, адкрыў я іх і бачу: замест майго роднага прозвішча Жук Іван Андрэевіч, прыгожым каліграфічным почыркам вьшедзена Жукаў. Што ты нарабіў? - накінуўся я на сябра.                           - Я - Жук.
Жук - гэта насякомае, - з усмешкай паясніў ён. - А Жукаў - фігура,
палкаводзец.
Вось так і стаў я Жукавым і, прызнаюся, не шкадую, што змяніў прозвішча.
А вось гісторыя якая здарылася з паргызанскай сувязной Соф’яй
Ігнацьеўнай Кучынскай.
     Адзін раз сувязная ледзь не трапіла ў рукі немцаў і паліцаяў. Яна несла тол партызанам, паклаўшы яго ў кошык пад грыбы. I тут, як з-пад зямлі, з-за вугла дома на хутары з’явіліся чужыя ваякі. Дзяўчына адразу ацаніла абстаноўку і накіравалася да студні, нібы перамываць грыбы. Паліцаі з немцамі паспяшылі да яе: мабыць, хацелі забраць ласунак сабе.
 -  Што, грыбы? - спытаў адзін паліцай. —Баравікі ёсць?
Якія там баравікі?! Яны тут і не растуць. Адны рашэтнікі  ды сыраежкі.

Немец нахіліў галаву і таксама паглядзеў у кошык. Нічога добрага там не ўбачыў. 
· Найн -, буркнуў ён.
«Не, такіх мы браць не будзем», — зразумелі яго паліцаі і астатнія немцы і адхіліліся ад студні.

Тым часам Кучынская пасунула руку ў кошык, дастала тол і імгненна паклала яго пад карыта з вадой, якое абрасло з усіх бакоў шчыльнай травою. Сама ж высыпала грыбы ў карыта і пачала моцна, каб нарабіць шуму, плюхацца рукамі ў вадзе. Немцы аглянуліся назад, нібы здзіўляючыся ўвішнасці маладой дзяўчыны, з мінуту пастаялі і накіраваліся далей.

Ноччу партызаны прыйшлі на хутар і забралі тол.
Ніна Сцяпанаўна Бяйзарава працавала настаўніцай рускай мовы і дырэктарам Бярозаўскай сямігодкі са жніўня 1940 па 1942 год. З узнікненнем партызанскага руху ў Наваградскім раёне актыўна ўключылася ў партызанскую барацьбу. Спачатку – сувязная атрада «Іскра», а з лістапада 1942 гады – актыўная партызанка - мінёр.

8 сакавіка 1943 гада  жанчыны-партызанкі атрада «Іскра» вырашылі адзначыць па-баявому.  Яны папрасілі камандзіра атрада вылучыць ім групу мінёраў для падрыву  эшалона.  Ніна Бейзарова з сяброўкамі  і мінёр Сільвестр Лазавы выехалі ў вёску Пятры ў бок станцыі Гутна. У тры гадзіны ночы ў паветра ўзляцеў варожы эшалон. 

Ва Ўзнагародным лісце пра прадстаўленне Бейзаровой Ніны Сцяпанаўны да медаля «Партызан Айчыннай вайны I ступені» гаворыцца, што «з моманту прыбыцця ў атрад  таварыш Бейзарова сумленна і самааддана з мужнасцю савецкай жанчыны  ўзялася за баявую працу ў партызанскай барацьбе. Таварыш  Бейзарова брала ўдзел у4-х падрывах варожых эшалонаў, з іх 2 мініравала асабіста, дзе асабліва адрознілася як мінёр, у выніку чаго было знішчана 19 вагонаў з боепрыпасамі і харчамі, 6 вагонаў з вугалем, пушчана пад  адхон   4 паравозы. Пры выбуху эшалона з жывой сілай было забіта 250 і паранена 50 фашыстаў». 

Родныя Вы нашы.

У смутку вялікім схіліўшы галовы, стаім перад Вамі.

Вы не скарыліся лютым забойцам
 у чорныя дні фашысцкай навалы.

Вы смерць прынялі, ды полымя сэрцаў Вашай любові
 да Радзімы навек незгасальна.
Памяць пра Вас у нас назаўсёды, як неўміручая наша зямля 
і як вечна яркае сонца над ёю!

